КОМИ РЕСПУБЛИКАЛӦН 
ОЛАНПАС

Коми Республикаын промышленнӧй да инновация политикаын ӧткымын юалӧм йылысь

Примитӧма Коми Республикаса
Каналан Сӧветӧн	2017 вося йирым тӧлысь 26 лунӧ

1 статья.  Тайӧ Оланпаслӧн ладмӧдантор 
Тайӧ Оланпасыс “Россия Федерацияын промышленнӧй политика йылысь” Федеральнӧй оланпас, “Наука йылысь да канму научно-техническӧй политика йылысь” Федеральнӧй оланпас, Россия Федерацияса мукӧд нормативнӧй инӧда акт серти, Коми Республикаса Оланподув, Коми Республикаса оланпасъяс, Коми Республикаса мукӧд нормативнӧй инӧда акт серти ладмӧдӧ Коми Республикаын промышленнӧй политика лӧсьӧдӧм да збыльмӧдӧм серти, а сідзжӧ Коми Республикаын инновация политика збыльмӧдӧм серти ӧткымын юалӧм, Коми Республикаын технологическӧй да индустриальнӧй (промышленнӧй) паркъяслы удж нуӧдӧм вылӧ канму отсӧг сетан юалӧмъяс.

2 статья. Тайӧ Оланпасын вӧдитчан терминъяс да кыввежӧртасъяс
1. Тайӧ Оланпаслысь шӧр могъяс збыльмӧдӧм вылӧ вӧдитчӧны татшӧм терминъясӧн да кыввежӧртасъясӧн:
1) инновация политика – социально-экономическӧй политикаӧ пырысь юкӧн, мый петкӧдлӧ веськӧдлан, котыртан, экономическӧй, технологическӧй да инӧда помшуӧмъяслысь ӧтувъялун, кутшӧмъясӧс веськӧдӧма Коми Республикаса наука да инновация позянлунъяс сӧвмӧдӧм вылӧ, Коми Республика мутасын научно-техническӧй вӧчӧмторъяс да инновацияяс лӧсьӧдӧм да уджӧ пыртӧм вылӧ;
2) промышленносьт юкӧнын уджалысь субъектъяс – юридическӧй кывкутысьяс, асшӧр уджалысьяс, кодъяс уджалӧны Коми Республика мутасын промышленносьт юкӧнын;
3) инновация юкӧнын уджалысь субъектъяс – юридическӧй кывкутысьяс, асшӧр уджалысьяс да торъя йӧз, кодъяс Коми Республика мутасын пӧртӧны олӧмӧ инновация удж.
2. Мукӧд кыввежӧртасӧн, кутшӧмъяс паныдасьӧны тайӧ Оланпасын, вӧдитчӧны вежӧртасъясын, кутшӧмъясӧс урчитӧма “Россия Федерацияын промышленнӧй политика йылысь” Федеральнӧй оланпасӧн, “Наука йылысь да канму научно-техническӧй политика йылысь” Федеральнӧй оланпасӧн, Россия Федерацияса мукӧд нормативнӧй инӧда актӧн.

3 статья. Промышленнӧй да инновация политикаын                     Коми Республикаса канму власьт органъяслӧн уджмогъяс
1. Промышленнӧй да инновация политикаын Коми Республикаса Каналан Сӧветлӧн уджмогъяс:
1) примитны Коми Республикаса оланпасъяс да видзӧдны найӧс олӧмӧ пӧртӧм бӧрся;
2) пӧртны олӧмӧ мукӧд уджмог Россия Федерацияса оланпас серти.
2. Промышленнӧй да инновация политикаын Коми Республикаса Веськӧдлан котырлӧн уджмогъяс:
1) лӧсьӧдны да збыльмӧдны промышленнӧй политика, а сідзжӧ збыльмӧдны инновация политика Россия Федерацияса оланпастэчас да Коми Республикаса оланпастэчас серти;
2) кырымавны Россия Федерацияса Веськӧдлан котырӧн промышленнӧй политикаын урчитӧм федеральнӧй олӧмӧ пӧртысь власьт органкӧд “Россия Федерацияын промышленнӧй политика йылысь” Федеральнӧй оланпас серти промышленнӧй политика збыльмӧдӧм йылысь артмӧдчӧм;
3) вынсьӧдны Коми Республика мутасын промышленнӧй да инновация политикаын Коми Республикаса канму уджтасъяс (уджтасувъяс, мероприятиеяс);
4) кырымавны Коми Республика нимсянь торъя инвестиция контрактъяс Россия Федерацияса оланпастэчас да Коми Республикаса оланпастэчас серти;
[bookmark: __DdeLink__23010_116103011]5) урчитны Коми Республика нимсянь торъя инвестиция контрактъяс кырымалан пӧрадок Россия Федерацияса Веськӧдлан котырӧн урчитӧм торъя инвестиция контрактъяс кырымалан пӧрадок да Россия Федерацияса Веськӧдлан котырӧн вынсьӧдӧм типӧвӧй формаяс тӧд вылӧ босьтӧмӧн;
6) урчитны содтӧд корӧмъяс промышленнӧй кластеръяс, промышленнӧй кластеръяслӧн специализируйтӧм организацияяс дорӧ сы могысь, медым промышленносьт юкӧнын вӧдитчыны уджӧ ышӧдан мераясӧн Коми Республикаса эмбур да Коми Республикаса республиканскӧй сьӧмкуд сьӧм тшӧт весьтӧ;
7) урчитны промышленнӧй кластеръяс серти промышленносьт юкӧнын уджӧ ышӧдан мераясӧн вӧдитчан пӧрадок;
8) дасьтыны да збыльмӧдны дінмуса научно-техническӧй да инновация уджтасъяс да проектъяс, кутшӧмъясӧс пӧртӧны олӧмӧ Коми Республикаса республиканскӧй сьӧмкуд сьӧм тшӧт весьтӧ;
9) юӧртны промышленносьт юкӧнын уджалысь субъектъяслы,  кутшӧм Коми Республика мутасын эмӧсь удж ресурсъяс да колӧ-ӧ лӧсьӧдны выль уджалан местаяс; 
10) котыртны промышленнӧй политика лӧсьӧдан да збыльмӧдан, а сідзжӧ инновация политика збыльмӧдан юалӧмъяс серти ӧтйӧза сӧветъяс да комиссияяс;
11) Коми Республика мутасын отсавны лӧсьӧдны да сӧвмӧдны промышленнӧй да инновация инфраструктура;
12) сетны промышленносьт да инновация юкӧнын уджалысь субъектъяслы канму отсӧг формаясын, кутшӧмъясӧс урчитӧма тайӧ Оланпасӧн да сы серти примитӧм Коми Республикаса нормативнӧй инӧда актъясӧн;
13) котыртны инновация проектъяс серти, кутшӧмъясӧс сьӧмӧн могмӧдӧны Коми Республикаса республиканскӧй сьӧмкуд сьӧм тшӧт весьтӧ, экспертизаяс нуӧдӧмсӧ;
14) ӧтув уджавны федеральнӧй олӧмӧ пӧртысь власьт органъяскӧд да юридическӧй кывкутысьяскӧд Россия Федерацияса оланпастэчас серти инновация уджӧ ышӧдан юкӧнын артмӧдчӧмъяс кырымалан юалӧмъяс серти;
15) отсавны Коми Республикаын меставывса асвеськӧдлан органъяслы инновация удж сӧвмӧдӧмын;
16) отсавны кыскыны промышленносьт да инновацияяс юкӧнӧ инвестицияяс;
17) отсавны корны ичӧт да шӧр предпринимательство субъектъясӧс, медым найӧ пырӧдчасны инновация проектъясӧ;
18) отсавны сӧвмӧдны промышленнӧй да инновация уджын кадрӧвӧй позянлунъяс, промышленносьт да инновация юкӧнын уджалысь субъектъяслы кадръяс дасьтан, тӧдӧмлун бурмӧдан да квалификация кыпӧдан система;
19) пырӧдчыны промышленносьт да инновация политикаын удж юӧрӧн могмӧдӧмсӧ котыртӧмӧ;
20) котыртны научнӧй, научно-техническӧй уджтасъяс да проектъяс, инновация проектъяс серти конкурсъяс;
21) отсавны корны енбиа том йӧзӧс научно-техническӧй, инновация уджтасъяс да проектъяс дасьтан юкӧнӧ;
22) урчитны Коми Республикаын технологическӧй паркъяс лыддьӧг (водзӧ – технопаркъяс) да Коми Республикаын индустриальнӧй (промышленнӧй) паркъяс лыддьӧг (водзӧ – индустриальнӧй паркъяс) лӧсьӧдан пӧрадок;
23) урчитны технопаркъясса резидентъяслысь реестр да индустриальнӧй паркъясса резидентъяслысь реестр лӧсьӧдан да нуӧдан пӧрадок;
24) урчитны технопаркъясӧн да индустриальнӧй паркъясӧн веськӧдлан компанияяслысь реестръяс лӧсьӧдан да нуӧдан пӧрадок;
25) индыны Коми Республикаса олӧмӧ пӧртысь власьт органӧс, кодӧс уполномочитӧма лӧсьӧдны технопаркъяс лыддьӧг да индустриальнӧй паркъяс лыддьӧг;
26) урчитны индустриальнӧй паркъяс серти, индустриальнӧй паркъясӧн веськӧдлысь компанияяс серти содтӧд корӧмъяс сы могысь, медым промышленносьт юкӧнын вӧдитчыны уджӧ ышӧдан мераясӧн Коми Республикаса эмбур да Коми Республикаса республиканскӧй сьӧмкуд сьӧм тшӧт весьтӧ;
27) урчитны технопаркъяс, технопаркъясӧн веськӧдлысь компанияяс, технопаркъясса резидентъяс дорӧ корӧмъяс сы могысь, медым сетны канмусянь отсӧг Коми Республикаса республиканскӧй сьӧмкуд сьӧм тшӧт весьтӧ;
28) урчитны индустриальнӧй паркӧн веськӧдлысь компания дорӧ да промышленносьт юкӧнын уджалысь субъектъяс дорӧ, кодъяс вӧдитчӧны индустриальнӧй паркӧ пырысь промышленнӧй инфраструктура объектъясӧн, уджӧ ышӧдан мераясӧн вӧдитчан пӧрадок сэк, кор индустриальнӧй парк да  индустриальнӧй паркӧн веськӧдлысь компания лӧсялӧны Россия Федерацияса оланпастэчасӧн урчитӧм корӧмъяслы да Коми Республикаса оланпастэчасӧн урчитӧм содтӧд корӧмъяслы;
29) пӧртны олӧмӧ Россия Федерацияса оланпастэчас серти промышленносьт да инновация политикаын мукӧд уджмог.
3. Тайӧ статьялӧн 2 юкӧнын индӧм Коми Республикаса Веськӧдлан котырлысь уджмогъяссӧ пӧртӧ олӧмӧ Коми Республикаса Веськӧдлан котыр ачыс либӧ пӧртӧны олӧмӧ (2, 3, 5 – 7, 22 – 28 пунктъясын индӧм уджмогъяс кындзи) сыӧн уполномочитӧм Коми Республикаса олӧмӧ пӧртысь власьт органъяс.

4 статья. Промышленносьт да инновацияяс юкӧнын уджӧ  ышӧдан принципъяс
Промышленность да инновацияяс юкӧнын уджӧ ышӧдӧны татшӧм принципъяс серти:
1) промышленносьт да инновацияяс юкӧнын удж нуӧдӧм вылӧ канму отсӧг сетӧмлӧн оланпаслун да восьсалун;
2) промышленносьт да инновацияяс юкӧнын уджалысь субъектъясӧс канму отсӧг босьтӧмын ӧткодь позянлунӧн могмӧдӧм сійӧс сетан условиеяс серти, кутшӧмъясӧс урчитӧма Россия Федерацияса оланпастэчасӧн да Коми Республикаса оланпастэчасӧн;
3) бур конкуренцияӧ кутчысьӧм;
4) научно-исследовательскӧй, велӧдан, проектно-конструкторскӧй да производственнӧй уджӧ ышӧдӧм;
5) Коми Республикаса научно-промышленнӧй позянлунъясӧн, сылӧн му, вӧр-ва да удж ресурсъясӧн колана ногӧн вӧдитчӧм.

5 статья. Промышленносьт юкӧнын уджӧ ышӧдан мераяс
1. Промышленносьт юкӧнын уджӧ ышӧдӧны:
1) промышленносьт юкӧнын уджалысь субъектъяслы:
а) канму отсӧг сетӧмӧн формаясын да пӧрадокын, кутшӧмъясӧс урчитӧма вот да ӧктас йылысь Коми Республикаса оланпастэчасӧн, инвестиция удж йылысь Коми Республикаса оланпастэчасӧн;
б) консультируйтан, котыртан, юӧртан отсӧг да кадрӧвӧй позянлунъяс сӧвмӧдӧмын отсӧг сетӧмӧн;
2) Коми Республикаса промышленносьт сӧвмӧдан канму фонд лӧсьӧдӧмӧн, код серти учредитысьлысь уджмогъяссӧ да уджъяссӧ пӧртӧ олӧмӧ Коми Республикаса Веськӧдлан котыр либӧ Коми Республикаса Веськӧдлан котырӧн уполномочитӧм промышленносьт юкӧнын Коми Республикаса олӧмӧ пӧртысь власьт орган;
3) Коми Республика нимсянь торъя инвестиция контрактъяс кырымалӧмӧн пӧрадокын, мый урчитӧма Коми Республикаса Веськӧдлан котырӧн, гарантияяс тӧд вылӧ босьтӧмӧн, кутшӧмъясӧс урчитӧма  “Россия Федерацияын промышленнӧй политика йылысь” Федеральнӧй оланпаслӧн 16 статьяын Коми Республикаса оланпастэчасӧ вежсьӧмъяс пыртан юкӧнын (Россия Федерацияса оланпастэчас серти сійӧс лӧсьӧдӧм кындзи);
4) промышленносьт юкӧнын уджалысь субъектъяслысь дінмукостса да войтыркостса ёртасьӧмсӧ сӧвмӧдӧмын отсалӧм, сы лыдын  Россия Федерацияса Президент бердын Коми Республикаӧс пыр петкӧдланін да  Россия Федерацияса Рытыв-Войвыв дінмуын Коми Республикаӧс петкӧдланін пыр;
5) мукӧд ногӧн, мыйясӧс урчитӧма Россия Федерацияса оланпастэчасӧн да Коми Республикаса оланпастэчасӧн.
2. Промышленносьт юкӧнын промышленнӧй кластеръясӧс уджӧ ышӧдан мераясӧн, кутшӧмъясӧс урчитӧма Коми Республикаса оланпастэчасӧн, вӧдитчӧны сэк, кор промышленнӧй кластер да промышленнӧй кластерса специализируйтӧм организация лӧсялӧны Россия Федерацияса оланпастэчасӧн урчитӧм корӧмъяслы да Коми Республикаса Веськӧдлан котырӧн урчитӧм содтӧд корӧмъяслы.

6 статья. Инновация удж нуӧдӧм вылӧ канму отсӧг сетӧм
Инновация удж нуӧдӧм вылӧ канму отсӧгсӧ сетӧны:
1) инновацияяс юкӧнын уджалысь субъектъяслы:
а) канму отсӧг сетӧмӧн формаясын да пӧрадокын, кутшӧмъясӧс урчитӧма вот да ӧктас йылысь Коми Республикаса оланпастэчасӧн, инвестиция удж йылысь Коми Республикаса оланпастэчасӧн;
б) консультируйтан, котыртан, юӧртан отсӧг да кадрӧвӧй позянлунъяс сӧвмӧдӧмын отсӧг сетӧмӧн;
2) Россия Федерацияса оланпастэчасӧн да Коми Республикаса оланпастэчасӧн урчитӧм пӧрадокын юридическӧй кывкутысьясӧс лӧсьӧдӧмын участвуйтӧмӧн, кодъяс збыльмӧдӧны инновация удж да (либӧ) отсалӧны сійӧс збыльмӧдны;
3) канму отсӧг сетан мукӧд формаясын, кутшӧмъясӧс урчитӧма Россия Федерацияса оланпастэчасӧн да Коми Республикаса оланпастэчасӧн.

7 статья. Технопаркъяслы да индустриальнӧй паркъяслы удж нуӧдӧм вылӧ канму отсӧг сетӧм
1. Технопаркъяслы да индустриальнӧй паркъяслы удж нуӧдӧм вылӧ канму отсӧгсӧ сетӧны веськӧдлысь компанияяслы да технопаркъясса да индустриальнӧй паркъясса резидентъяслы:
1) консультируйтан да юӧртан отсӧг сетӧмӧн;
2) канму отсӧг сетӧмӧн формаясын да пӧрадокын, кутшӧмъясӧс урчитӧма вот да ӧктас йылысь Коми Республикаса оланпастэчасӧн, инвестиция удж йылысь Коми Республикаса оланпастэчасӧн;
3) канму отсӧг сетан мукӧд формаын, кутшӧмъясӧс урчитӧма Россия Федерацияса оланпастэчасӧн да Коми Республикаса оланпастэчасӧн.
2. Технопаркъяслысь да индустриальнӧй паркъяслысь инфраструктурасӧ позьӧ лӧсьӧдны да сӧвмӧдны:
1) веськӧдлысь компанияяслӧн, технопаркъясса да индустриальнӧй паркъясса резидентъяслӧн сьӧм тшӧт весьтӧ;
2) Россия Федерацияса сьӧмкуд системаын сьӧмкудъясысь сьӧм тшӧт весьтӧ, кутшӧмӧс вичмӧдӧны Россия Федерацияса оланпастэчасӧн да Коми Республикаса оланпастэчасӧн урчитӧм пӧрадокын да условиеяс серти;
3) мукӧд ӧшмӧс тшӧт весьтӧ Россия Федерацияса оланпастэчас серти.
3. Канму отсӧг сетан мераясӧн вӧдитчӧны юридическӧй кывкутысьяс серти, кодъясӧс пыртӧма технопаркъясӧн веськӧдлысь компанияяслӧн реестрӧ либӧ индустриальнӧй паркъясӧн веськӧдлысь компанияяслӧн реестрӧ, кутшӧмъясӧс лӧсьӧдӧны Коми Республикаса Веськӧдлан котырӧн урчитӧм пӧрадокын, а сідзжӧ юридическӧй кывкутысьяс да асшӧр уджалысьяс серти, кодъясӧс пыртӧма технопаркъясса резидентъяслӧн реестрӧ либӧ индустриальнӧй паркъясса резидентъяслӧн реестрӧ, кутшӧмъясӧс лӧсьӧдӧны Коми Республикаса Веськӧдлан котырӧн урчитӧм пӧрадокын.
4. Канму отсӧгсӧ оз сетны технопаркъясӧн веськӧдлысь компанияяслы да технопаркъясса да индустриальнӧй паркъясса резидентъяслы, кодъяс серти юӧртӧма банкротство, выль ног котыртан,  бырӧдан процедураяс.

8 статья. Тайӧ Оланпассӧ примитӧмкӧд йитӧдын                                 Коми Республикаса ӧткымын оланпас вынтӧмӧн лыддьӧм
Лыддьыны вынтӧмӧн:
1) “Коми Республика мутасын инновация удж нуӧдӧм вылӧ канму отсӧг сетӧм йылысь” 2006 во вӧльгым тӧлысь 15 лунся 104-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2007, 3 №, 4723 ст.);
2) “Коми Республикаын канму отсӧг сетан юалӧм серти Коми Республикаса оланпастэчас актъяс вынтӧмӧн лыддьӧм йылысь да “Коми Республика мутасын инновация удж нуӧдӧм вылӧ канму отсӧг сетӧм йылысь” Коми Республикаса Оланпасӧ вежсьӧм пыртӧм йылысь” 2007 во лӧддза-номъя тӧлысь 15 лунся 51-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2007, 9 №, 4989 ст.);
3) “Коми Республика мутасын инновация удж нуӧдӧм вылӧ канму отсӧг сетӧм йылысь” Коми Республикаса Оланпасӧ вежсьӧмъяс пыртӧм йылысь” 2008 во кӧч тӧлысь 29 лунся 100-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2008, 9 №, 423 ст.);
4) “Коми Республика мутасын инновация удж нуӧдӧм вылӧ канму отсӧг сетӧм йылысь” Коми Республикаса Оланпасӧ вежсьӧмъяс пыртӧм йылысь” 2009 во косму тӧлысь 16 лунся 29-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2009, 11 №, 185 ст.);
5) “Коми Республика мутасын инновация удж нуӧдӧм вылӧ канму отсӧг сетӧм йылысь” Коми Республикаса Оланпаслӧн 6 статьяӧ вежсьӧмъяс пыртӧм йылысь” 2010 во лӧддза-номъя тӧлысь 30 лунся 65-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2010, 23 №, 548 ст.);
6) “Коми Республика мутасын инновация удж нуӧдӧм вылӧ канму отсӧг сетӧм йылысь” Коми Республикаса Оланпасӧ вежсьӧмъяс пыртӧм йылысь” 2014 во йирым тӧлысь 31 лунся 132-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2014, 29 №, 576 ст.);
7) “Коми Республикаын технологическӧй да индустриальнӧй (промышленнӧй) паркъяслы удж нуӧдӧм вылӧ канму отсӧг сетӧм йылысь” 2013 во рака тӧлысь 4 лунся 15-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2013, 5 №, 112 ст.);
8) Коми Республикаын технологическӧй да индустриальнӧй паркъяслы удж нуӧдӧм вылӧ канму отсӧг сетан юалӧмъяс серти Коми Республикаса ӧткымын оланпасӧ вежсьӧмъяс пыртӧм йылысь” 2016 во рака тӧлысь 1 лунся 14-РЗ №-а Коми Республикаса Оланпаслысь 1 статья (Коми Республикаса канму власьт органъяслӧн индӧд-тшӧктӧмъяс, 2016, 4 №, 55 ст.);
9) “Коми Республикаын промышленнӧй политика лӧсьӧдан да збыльмӧдан ӧткымын юалӧм йылысь” 2016 во ӧшым тӧлысь 5 лунся 137-РЗ №-а Коми Республикаса Оланпас (Коми Республикаса канму власьт органъяслӧн индӧд-тшӧктӧмъяс, 2016, № 21, ст. 330).

9 статья. Тайӧ Оланпаслӧн вынсялӧм
1. Тайӧ Оланпасыс вынсялӧ сійӧс официальнӧя йӧзӧдан лунсянь.
2. Коми Республикаса Веськӧдлан котырлы примитны нормативнӧй инӧда актъяс, кутшӧмъяс могмӧдӧны тайӧ Оланпас збыльмӧдӧмсӧ.


Коми Республикаса Юралысь		 		                          С.А. Гапликов

